
Tíðirnar broytast. Men gamli 
klassik arin hjá Charles Dickens er 
fram vegis ein góð og áhugaverd 
lýsing av samfelagnum. Um alt tað 
vakra og skitna, vit sum menniskju 
sleipa við okkum ella renna ímóti 
í lívinum. Um armóðina og ríki-
dømið í  samfelagnum. Tann aftur-
vendandi søgan um góðlætið og 
órættvísi, sum vit kunnu uppliva á 
vegnum. Um markleysa kærleikan 
og oyðileggjandi harðskapin. Hvør 
sleppur at liva í yvirflóð, og hvør ið 
skal vera takksamur bara at yvir-
liva. Um okkara mongu dreymar 
og vón brot. 

Eg gekk upp trappurnar í skýl-
inum í Víkingahúsinum og hugsaði 
um hetta fór at rigga?  Hevði sjálvur 
sæð sangleikin um Oliver Twist 
í Palladium í London 1997, men 
hetta vóru heilt aðrar umstøður. 
Nú skuldi eg hoyra sangirnar á 
mínum egna móðirmáli og síggja 
nøkur bygdabørn syngja og spæla 
sjónleik.  Jú, hetta var djarvt og ikki 
sørt forvitnisligt, tað sum felagið 
Losjan Glotti hevði lokkað meg og 
míni úr Klaksvík og down town í 
Serpugerði at skoða. 

Men tað var ein góð kensla at 
koma inn í Víkingahúsið. Hetta 
ann ars ráa rúmið var hugnaligt 
og heitt at trína inn í. Fólk vóru 
kom-in í góðari tíð og sótu spent og 
bíðaðu í tilriggaða hølinum. Sjálvi 
fingu vit gott pláss nærhendis 
pall in um. Ljósið var dempað og 
kuliss arnar naknar og hugtakandi. 
Og skym aðist tú runt, sást tú, at 
við inngongdina var skrivað við 
stórum bókstavum LONDON og  
kenda stórbýarbrúgvin var teknað 
framvið vegg inum. 

Klokkan varð átta og nærum á 
slagnum komu tríggir dugnaligir 
musikantar, klæddir út sum 
fátækir livibreyðtónleikar í 19. øld,  
leikandi inn á pallin. Her var gjørt 
nakað burturúr. Hetta boðaði frá 
góðum. Við Kim Hansen á klaver, 
Edward Nyholm Debess á bassi og 
einum meira ókendum evnaríkum 
unglingi á trummum, Josva Debes, 
var tónlistarliga støðið lagt fyri 
einum sera hugtakandi og góðum 
sangleiki. 

Aftaná fyrstu disharmonisku 
tónarnar tustu børn í pjøkum og 
vásaklæðum inn á pallin. Og brátt 
fyltist høllin við klagusangi. Bleik 
olmussudýr, sum kortini ikki riðu 
heilt á merginum, sungu hart í kór 
um vellingin og vánaligu korini 
á barnaheiminum, meðan fínir 
tænarar bóru kjøt, kakur, frukt 
og aðrar bestubitar til tey ráðandi 
vaksnu á staðnum. 

Hetta var jú inniligt og hjarta-
nemandi, og sum áskoðari kundi 
tú lata tónleikin og sjónleikin fylla 

eyguni og oyruni. Oliver Twist 
er ein hendingaríkur leikur, men 
bæði børn og vaksin stóðu sterk 
á pall inum og gingu við lív og sál 
uppí sínar leiklutir, so tú kundi 
róliga lena tær aftaná og njóta at 
vera undir hildin av góðum og væl-
spældum sjónleiki.    

Og tær nýtist hvørki at vera 
leikstjóri ella listfrøðingur fyri at 
koma til ta niðurstøðu,  at leikurin 
um gøtudrongin, Oliver Twist, hevur 
fingið nakað av tí besta burturúr 
livandi og leikandi tilfeinginum í 
Eysturoynni. Tí syngjandi lætt er 
tað ikki, at skula framføra slíkan 
stórleik, sum er ætlaður bæði vaks-
num og børnum.

Men sjálvur gjørdist eg jaliga 
ovfarin. Og 11 ára gamla dótturin 

sat eisini sum á nálum frá byrjan 
til enda. Hóast vit frammanudan 
kendu søguna, slapp øll familjan 
bæði at flenna og tára og eisini at 
fáa onkran minni hvøkkin, meðan 
vælspældi tónleikurin fylgdi spenn-
andi og fangandi gongdini á pall-
inum.  

Her vóru fleiri, sum spældu 
framúr væl. Tú fært eina frálíka 
mynd av tí listinlærda Fagin, av 
unga og fríska Skálki, av tí ráðaríka 
Harra Bumle og tí forfjónaðu Frú 
Corney, sum í leiki og sangi komu 
væl frá sínum leiklutum. 

Men tað mundi hugtaka tey 
flestu, at óspilti gøtudrongurin, í 
leiki og sangi megnaði so væl  at 
fylgja Oliver frá neyðini í barna-
heim inum, vera millum tjóvarnar 

í Londom og harafturat at finna 
tónan í tí fína heiminum hjá Mr. 
Brownlow. Tað var flott. Men stóra 
stjørnan mundi vera Nancy, spæld 
av Elsu Mariu Magusardóttir Olsen, 
sum var ein serlig uppliving fyri 
áskoð ararnar, ikki minst við síni 
sterku og vøkru rødd og sann-før-
andi leiki. 

At tað eisini eru amatørar í 
rúgvuni bilar onki. Tað sum gjørdi 
Oliver Twist til eina minnisríka løtu, 
var spæligleðin og stemningurin, 
sum leikararnir bóru við sær á 
pallin. 

Haldi at fleiri av statistunum 
vóru fangandi og tryggir at síggja 
til. Hetta gav leikinum ta góðu 
ífyllingina av livandi menniskjum 
í ymiskum gerandisstøðum.  

Takk til Berg Rasmussen fyri eina 
frálíka týðing og til leikstjóran, Riu 
Tórgarð, fyri ein hugtakandi leik. 

Tað er sanniliga ein stór uppgáva 
at fáa so nógv sjálvboðin í fólk í 
vikuvís at møta upp til venjing og 
spæla sjónleik saman.  Og øll hini, 
sum stuðla og gera vakrar dreymar 
til veruleika. Tey sum hava gjørt 
búnarnar, sett hárið, smíðað pallin, 
skapað ljóðið og ljósmyndirnar, 
teskað og skapt stemning, vant 
sangrøddirnar, samskipað og lagt til 
rættis, skulu fáa seinastu klappini 
frá vælnøgdum áskoðarum.

Tað var gott at sjónleikur varð 
tikin framum sjónvarpið hetta 
sunnu kvøldið. 

Steintór Rasmussen

Ein góður gøtudrongur
Túrurin til Gøtu var øðrvísi. Har var hvørki fótbóltur ella festivalur á skránni. Men hetta sunnukvøldið 
mátti sjónvarp vera sjónvarp. Tann kendi fátæki  gøtudrongurin, Oliver Twist, var komin til Føroyar. 
Til sjálvan heimstaðin hjá Tróndi í Gøtu. Og hann skuldi vera at síggja í Víkingahúsinum. 

ummæli
Tá fíggjarkarmarnir vórðu lagdir 
fram í Fíggjarmálaráðnum mána­
dagin boðaði Jørgen Niclasen, 
fíggjarmálaráðharri frá eini skatta­
umlegging – sum skal gera føroysku 
skattaskipanina meira kappingar­
føra.

Landsstýrismaðurin nevndi, at 
skattatrýstið í Føroyum er hægri 
enn í til dømis Noreg, Íslandi og í 
Danmark.

Men skattaumleggingin skal 
kortini ikki kostað landskassanum 
pengar, sum flatskattaskipanin 
gjørdi, tá hon varð innførd nakrar 
dagar eftir, at borgarliga landsstýrið 
varð skipað.

Kringvarpið spældi eina 

gamla samrøðu við løgmann 
týsmorgunin, sum varð gjørd í fjør, 
tá fíggjarkarmarnir vórðu lagdir 
fram. Har tók løgmaður til sín 
kritikkin, sum samgongan hevur 
fingið fyri flatskattaskipanina, sum 
gav teimum ríkaru skattalætta.

Løgmaður segði, at samgongan 
eigur at taka hendan kritikkin til 
sín og vita, hvat gerast kann fyri at 
lætta um skattin á teimum lægru 
inntøkunum.

Tað eru 13 ár síðani, at hesi orðini 
hjá løgmanni fullu. Jørgen Niclasen 
segði við Rás2, at tey arbeiða við eini 
hugskotsskrá, har tey skulu finna 
hugskot fram til at vita, hvussu tey 
kunnu lækka skattin hjá serliga 

miðalinntøkunum.
So er spurningurin, hvat um­

leggingin gongur út uppá. Men tá 
flatskattaskipanin varð sett í verk 
var einki til hindurs fyri at frá­
taka landskassanum inntøkur í 
hundraðmilliónaklassanum, sum 
partvís varð fíggjað við at skatta 
pensjónirnar við inngjaldi.

Men eftir øllum at døma ætlar 
landsstýrið ikki at seta inntøkur 
til viks fyri at lætta um hjá teim­
um lágløntu. Og ger landið kortini 
tað við at seta í verk ymisk brúk­
aragjøld, so tey somu gjalda tað 
sama bara øðrvísi, hvussu nógv er 
tá vunnið?

Tað er spell, at vit ikki fingu ein 

generellan skattalætta, tá viljin 
varð so stórur, at landsstýrið kundi 
gjøgnumføra skattalættan hjá 

teimum háløntu upp á nakrar fáar 
dagar. Hevði viljin verið tann sami 
at lætt um hjá fólkum, við teimum 
lægru inntøkunum, so varð ikki bíð­
að til tólvta tíma, nú val stundar til, 
og flokkar eru farnir at fyrireika 
uppstillingarlistarnar.

Flatskatturin er uttan iva komin 
fyri at vera. Men skulu aftur 13 mán­
aðir ganga frá hugskoti til veruleika, 
so kunnu tey lágløntu skjóta ein 
hvítan píl eftir skattalættanum.

hugsa um skattalætta

Seinastu árini hevur verið 
støðugur vøkstur í bilasøluni. 
Men hesin vøkstur er nú steðg­
aður. Fyrstu tríggjar mánaðir­
nar í ár eru seldir eins nógvir 
persónbilar, sum somu tíð í 
fjør, 306 bilar.

Fimm fleiri vøruvognar eru 
seldir hetta tíðarskeiðið í ár 
í mun til í fjør, tá tølini ávik­
avist vóru 45 vøruvognar í 
mun til 40.

Hyruvognarir eru tveir 
fleiri, sum seldir eru hetta tíð­
arskeiðið í ár, 6 í mun til 4.

Bilasølurnar hava fyrr 
sagt, at bilasølan hevur verið 
á nógv lægri støði árini síðani 
fíggjarkreppuna – og at tá hon 
nærkast 2.000 bilum um árið, 

er hon aftur á einum nátúr­
ligum støði.

Í 2007 vóru seldir tilsamans 
1.814 persónbilar og 428 vøru­
vognar. Árið eftir, í 2008, lækk­
aði samlaða bilasølan góðum 
30 prosentum.

Samlaða sølan av akførum 
fyrstu tríggjar mánaðirnar í ár 
var 413 í mun til 384 somu tíð í 
fjør. Tað er ein framgongd upp 
á 7,55 prosent.

Søla av persónbilum stóð í stað

Í næstum kemur kendi danski 
sanskrivarin og tónleikarin 
Arne Wurgler á stutta vitjan í 
Føroyum.

Arne Wurgler, sum er 
føddur í Keypmannahavn í 
1943, er kendur frá nógvum 
tónleikaútgávum, eitt nú Fri­
spark sum kom í 1974, Amer­
ikasange frá 1995 og Holst og 
Wurgler sum kom í 1999. Eisini 
hevur Arne umsett ein sang 
hjá Martin Joensen og gjørt 
tveir sangir um føroyingar 

ein nevnist Lykken, og hin er 
gjørdur um kenda rógvarin 
Ova Joensen.

Meðan hann er í Føroyum 
fer hann at spæla í Vektarbúð­
ini í Vestmanna, Kaffihúsinum 
í Havn og í Nólsoy.

Konan hjá Arne, Ása, er úr 
Vestmanna. Tey hittust tá Arne 
var her saman við Benny Holst 
í 70unum.

Arne Wurgler hevur ong­
antíð lagt í at krógva, at 
hann hoyrir heima á polit­

iska vinstravonginum, og 
tað hoyrist eisini í hansara 
tónleiki og tekstum. Hann 
er eisini politiskt virkin inn­
an fólkatingsgátt, har hann 
hevur latið seg stilla upp fyri 
Eindarlistan. Harumframt 
hevur hann eisini verið virkin í 
donsku Fólkarørsluni móti ES.

Fyribils skráin hjá Arne 
Wurgler í Føroyum sær so­
leiðis út: 3. apríl konsert í Vest­
manna, 4. apríl í Havn og 5. 
apríl í Nólsoy.

Arne Wurgler til Føroya

Fríggjadagin 4. apríl verður 
Ítróttasamband Føroya 75 ár. 
Í tí sambandi verður nýggj 
bók løgd fram, sum serliga 
lýsir seinastu 25 árini hjá ÍSF 
og føroyskari ítrótt. Móttøka 
verður í Posthúskjallaranum  
í Tórsgøtu í Havn kl. 15 - 17 
fríggjadagin. Ítróttasavnið 
hjá ÍSF gevur bókina út, og 
Uni Arge hevur skrivað.

ÍSF varð stovnað 4. apríl 
í 1939 á Sjómansheiminum 
í Havn. Stigtakari til felags­
skapin var ítróttaráðgevin, 
Poul E. Petersen, sum gjørdist 
fyrsti forsetin í ÍSF. Á stovn­
andi aðalfundinum vóru sjey 
ítróttafeløg, Neistin, SÍ, VB, 
EB, HB, Havnar Róðrarfelag 
og Havnar Fimleikafelag.

Í dag eru 16 sersambond 
í ÍSF og 120 ítróttafeløg. 
Níggju sersambond hava al­
tjóða limaskapir. Síðan 1989 
hevur ítróttaliga menningin 
verið stór, ikki minst orsak­
að av oyggjaleikunum og 
altjóða luttøkuni hjá fleiri 
ítróttagreinum. Fleiri týð­
andi útbyggingar eru eisini 
framdar.

Nýggja bókin kallast "Før­
oyar framá - ÍSF 75 ár." Hon 
lýsir gongdina seinastu 25 
árini, men leitar eisini longri 

aftur í tíð at fáa sett gongdina 
í samanhang. Dentur er ser­
liga lagdur á at geva eina 
heildarmynd av støðuni og 
ikki at siga søguna hjá hvørj­
um sersambandi sær.

Á móttøkuni fríggjadagin 
fara Petur Elias Petersen, ÍSF-
forseti, og Hannis Joensen, 
formaður í Ítróttasavninum, 
at bjóða vælkomin, og Uni 
Arge fer at greiða frá nýggju 
bókini. Bøkur um ÍSF komu 
eisini út í sambandi við 25 
ára dagin í 1964 og 50 ára 
dagin í 1989. Møguligt verður 
at ogna sær eintøk av nýggju 
bókini, sigur Ítróttasamband 
Føroya.

ÍSF fyllir 75 ár 
og gevur út bók

Við flatskatti gekk skjót­
ari frá hugskoti til veruleika

Petur Elias Petersen 
er forseti í ÍSF


